Әлки районында укучылар өчен экскурсия оештырып, аларга уңышлы эшләүче предприятиеләрне күрсәттеләр.

“Класс!”… Түбән Әлки эшмәкәре Альберт Шәйхетдиновның җитештерү базасын карап йөргән өлкән сыйныф укучылары күргәннәренә әледән-әле шулай бәя куйдылар. Район хуҗалыклары буйлап оештырыл-ган экскурсия үсмерләргә һөнәри юнәлеш бирү максатын күз алдында тотып үткәрелде. Алар заманча эшләүче терлекчелек комплексларында да булдылар. Балаларыбызга күрсәтерлек, аларда горурлык хисе уятырлык казанышларыбыз бар бит безнең – Әлки районы терлекчелек продукциясе җитештерү буенча республиканың иң алдынгы ун районы арасында ышанычлы атлый.
Үсмерлек чоры – тормыш юлын, аерым алганда гомереңне багышлаячак һөнәр сайлау өчен мөһим һәм җаваплы вакыт ул. Балаларга дөрес юнәлеш бирүдә әти-әниләрнең, укытучыларның роле зур, төпле киңәш бирүләре кирәк. Һөнәр сайлаганда еш кына  яшь кеше өчен үз күзләре белән күргәннәр хәлиткеч роль уйный. Нәкъ менә шуны истә тотып, район хезмәт белән тәэмин итү үзәге 8-9 нчы сыйныфлар укучыларын районның авыл хуҗалыгы товарлары җитештерүчеләре, уңышлы эшчәнлек алып баручы эшмәкәрләр белән таныштырды. 
